
MEMANGLAH sifat manusia apabila senang dia tak banyak cakap. Dia tak 
banyak heboh-heboh dan tentulah dia juga tak bersungut. 
  Sebenarnya kita di Malaysia ini lebih banyak senang daripada susah. 
Waktu kita alami kemelesetan ekonomi pada 1987 dan 1998 pun, orang kita 
berduyun-duyun pergi haji dan umrah sampai tak cukup kuota. 
  Sekarang pergi umrah macam pergi berkelah. Sebelum merdeka nak pergi 
Makkah kena minta sedekah, harapkan zakat dan fitrah. Naik kapal laut 
berbulan baru sampai. Banyak yang mati dan dikuburkan di laut. Sekarang 
naik kapal terbang pun komplen dan tak bersyukur. 
  Kita dengar orang kita bersungut itu tak betul, ini tak betul dan tuduh 
kerajaan macam-macam. Banyak orang kata Putrajaya, KLIA dan Menara Kembar 
Petronas membazir. Pemimpin-pemimpin Pas pernah kata mereka akan lelong 
Putrajaya kalau mereka menang. 
  Tapi baru-baru ini Datuk Fadzil Noor nafi dia kata dia nak lelong 
Putrajaya. Timbalan Menteri Besar Kelantan, Abdul Halim Abdul Rahman pun 
kata Putrajaya bukan pembaziran. 
  Kiau tak mahulah menyindir. Tapi kalau ditakdirkan Fadzil jadi Perdana 
Menteri, dia pun tentu seronok beribu pejabat di Putrajaya. Maklumlah 
tempatnya cantik dan semua ada. Masjidnya bukan main hebat lagi. Tak ada 
Putrajaya, tak adalah masjid itu. Tak ada Menara Kembar Petronas tak 
adalah surau KLCC yang cantik itu. Tapi pasal jadi pembangkang kenalah 
bangkang walaupun betul. Tuduh membazir, tuduh projek mega dan macam-macam 
lagi. 
  Yang banyak orang tidak tahu ialah disebabkan projek-projek besar macam 
Putrajaya dan KLIAlah, ekonomi kita pulih dengan pantas daripada 
kemelesetan bila kerajaan belanja wang yang banyak untuk bina projek- 
projek itu. 
  Naik-turun ekonomi bergantung kepada wang yang dibelanjakan, sama ada 
wang kerajaan, swasta atau pengguna. Lagi banyak wang digunakan, lagi 
pesatlah pertumbuhan ekonomi. Kalau perbelanjaan kurang, kurang pulalah 
pertumbuhan ekonomi. 
  Masa ekonomi kita merosot, harga minyak kelapa sawit melambung. Harga 
naik pasal permintaan dunia melambung. Tapi bila permintaan melambung, 
pengeluar berpusu-pusu hasilkan lebih banyak minyak. 
  Yang banyak orang kita tidak tahu ialah minyak kelapa sawit ada banyak 
saingan di pasaran dunia. Minyak kelapa sawit bersaing dengan minyak 
kacang soya, minyak jagung, minyak zaitun, minyak kacang tanah dan lemak 
binatang. 
  Pokok kelapa sawit ambil masa lima hingga tujuh tahun untuk berbuah tapi 
jagung, kacang soya dan kacang tanah ambil masa hanya beberapa bulan saja. 
Dengan sebab itu, pengeluaran minyak jagung, kacang soya dan kacang tanah 
boleh ditingkatkan dengan cepat. Inilah yang berlaku sekarang sehingga 
menyebabkan harga minyak kelapa sawit jatuh dengan teruk. 
  Lagipun negara-negara yang banyak mengeluarkan minyak jagung, kacang 
soya, kacang tanah dan lemak binantang adalah negara-negara maju. Mereka 
inilah yang banyak import minyak kelapa sawit. 
  Semua ini kita kena faham sebab perniagaan dunia menjadi semakin global. 
Sempadan negara tidak lagi menjadi halangan dan kita pun tidak lagi boleh 
sekat keluar-masuk barang di bawah Perjanjian Pertubuhan Perdaganagan 
Dunia atau WTO (World Trade Organisation). Inilah yang Perdana Menteri, 
Datuk Seri Dr Mahathir Mohamad selalu kata globalisasi ada baik dan ada 



 

 

buruknya. 
  Tapi tidak banyak yang boleh kita buat pasal proses ini sudah berlaku 
dan mustahil boleh disekat lagi. Sebab itu jugalah kita hari ini cakap 
tentang `K-economy' atau ekonomi yang berdasarkan pengetahuan. 
  Hanya dengan pengetahuan saja kita boleh bersaing dan berjaya di dalam 
ekonomi global. Dalam hal ini kita terpaksa fikir semula dasar kita dan 
cara-cara kita mengeluar dan memasarkan bahan-bahan pertanian, termasuk 
kelapa sawit. 
  Dalam hal ini, Kiau bangga dengar Pengerusi Biro Belia Pemuda Umno, 
Ismail Sabri, kata pergerakan itu akan tubuh badan bertindak untuk 
selesaikan masalah kewangan yang dihadapi peneroka Felda akibat kejatuhan 
harga kepala sawit. Kiau harap pekebun kecil kelapa sawit pun turut dapat 
faedah. 
  Eloklah sekali sekali kalau jadi pemuda harapan bangsa, jadi rakan 
peneroka dan bukan hero dewan karaoke saja. Tak kiralah di Macau atau 
Super Star, bukan Macau Negeri China tapi KTV Macau di Kuala Lumpur. Siapa 
makan cabai dia rasalah pedasnya. 
                                (END) 

